
 

EUROPAKO KONTSEILUKO GIZA ESKUBIDEEN KOMISARIOA 

ESPAINIARA EGINDAKO BISITAREN TXOSTENA (2022) 
 

Europako kontseiluko giza eskubideen komisarioa Djunja Mijatović eta bere taldea 

Espainiara etorri ziren bisitan 2022ko azaroaren 21etik 25era. 2023ko maiatzaren 

10ean, bisitari buruzko txostena argitaratu zen. Bertan jorratzen dira errefuxiatuen, 

asilo eskatzaileen eta migratzaileen giza eskubideak, gizarte eskubide eta 

adierazpen eta bilera askatasunen egoera Espainian. Gainera, gomendioak ere 

jasotzen dira. Ohartarazi behar da komisarioak Madrilera eta Melillara bakarrik 

egindako bisitetan oinarrituta egin dela txosten hau, eta horrek bere gomendioen 

fokua, batez ere, lurralde horietan antzemandako arazo larrienetan kokatzen du. 

Jarraian, txosteneko ondorioen eta gomendioen itzulpen informala emango da, 

Arartekoak prestatuta.  

 

 

ONDORIOAK ETA GOMENDIOAK 
 
144. Komisarioak badaki Ceuta eta Melilla hiri autonomoen egoera geografikoak 

hiri horiek migrazio fluxuak Europara iristeko bide nagusietako bat bihurtzen 

dituela. Ulertzen du Espainiak egoera zailei aurre egin behar diela muga horietara 

heltzen diren etorkinak eta asilo eskatzaileak direla eta, eta aurrea hartu behar diela 

sortutako erronkei. Gainera, Espainiak horri lotuta egiten dituen ahaleginak 

nabarmendu ditu, bai eta itsasoko erreskateak ere. Komisarioak azpimarratu 

duenez, Maroko eta Espainiaren arteko mugaren egoerak, beste behin ere, argi 

uzten du Europako Kontseiluko Estatu kideen artean erantzukizun eta neurri 

solidarioak hobeto banatu behar direla, ahalik eta lasterren. Era berean, erronka 

horiei aurre egiteko, nahitaezkoa da Espainiak errefuxiatuen, asilo eskatzaileen eta 

etorkinen giza eskubideak babestea eta zaintzea, eta Estatuak bere nazioarteko 

betebeharrak errespetatzea, errefuxiatuen nazioarteko giza eskubideen esparruan 

eta eskubideetan.  

 

145. Komisarioaren ustez, betebehar horiek betetzeko lurraldera sartzeko eta asiloa 

eskuratzeko egungo ikuspegia berrikusi behar da Ceutan eta Melillan. Komisarioak 

azpimarratu du itzulketak amaitu behar direla eta mugen kontrola eta giza 

eskubideak uztartzen dituen praktika bat ezarri behar dela. Ikusten du pertsonak 

modu irregularrean sartzen saiatzen diren kasu guztietan banakako ebaluazioa 

egiteko betebeharraren salbuespenaren aplikazio automatikoa eta orokorra ezin 

dela defendatu. Horren arrazoia da ez dela benetan eta eraginkortasunez asiloa 

eskuratzen sarrera puntu ofizialetan, eta praktika horrek ez duela lekurik uzten 

Marokora itzultzean pertsonek dituzten arriskuak behar bezala kontuan hartzeko, 

nahiz eta gai horri buruz ondo azaldutako kezkak izan. 

 

146. Zehazki, komisarioak errepikatu du Atzerritartasun Legeko aldaketek 

(Herritarren Segurtasuneko Legearen ondorioz sartuta) ez dute berme argirik 

eskaintzen itzultzearen eta kanporatze kolektiboen aurka, ez eta pertsona orok 

asiloa eskatzeko duen eskubidearen babes egokirik ere, Espainiako lurraldera 

iristeko modua edozein dela ere. Hortaz, Espainiako agintaritzei eskatzen die, ahal 

bezain laster, Espainiako mugako agintariei jarraibide argiak eta nahitaezkoak 

emateko, jakin dezaten nola jokatu behar duten giza eskubideei buruzko 

nazioarteko arauen arabera etorkinak heltzen direnean, Ceutako eta Melillako 

mugetan, baita itsasoan ere. Jarraibide horiek berariaz debekatu behar dituzte 

kanporatzeak eta itzulketak. Gainera, errespetatu behar diren berme prozesalak 

nabarmendu behar dira ere, pertsona batek identifikatzeko duen eskubidea barne, 

baita beste eskubide batzuk ere, hala nola nazioarteko babesaren arloan dituen 

beharrak ebaluatzeko, interprete bat izateko, abokatuaren eta medikuaren laguntza 

izateko eta kontrol judizialerako eskubidea. Horri dagokionez, komisarioak 

Espainiari eskatu dio dagokion bezala kontuan har ditzan nazioko legeria eta 

jurisprudentzia, bereziki Espainiako Konstituzio Auzitegiaren 2020ko azaroaren 

19ko epaia, eta Herriaren Defendatzaile Nazionalak horri buruz egindako 

gomendioak. 

 

147. Komisarioak errepikatu du ibilbide seguruak eta legalak bermatzea funtsezko 

elementua dela giza eskubideak errespetatze aldera, migrazio irregularra 

saihesteko eta pertsonek bidaia arriskutsuak egin ez ditzaten. Komisarioaren ustez, 

asiloa eskatzeko legezko bide seguruetarako sarbidea hobetzeko neurriak benetan 

hartuko balira, Ceuta eta Melillako muga postuetan Asilo Bulegorako benetako 

sarbidea barne, murriztu ahalko lirateke etorkinen ahaleginak mugak gainditzeko, 

bai eta ekintza horiek etorkinengan dituzten ondorio kaltegarriak ere. Horri 

dagokionez, azpimarratu du oso garrantzitsua dela ACNUR eta errefuxiatuen eta 

asilo eskatzaileen babesean lan egiten duten gizarte zibileko erakundeekin 

lankidetzan aritzea, migrazioaren kudeaketan giza eskubideak errespetatzen dituen 

ikuspegia bermatzeko. 

 

148. Komisarioak txosteneko 2. kapituluan jasotako gomendioak azpimarratu ditu 

(106-109 atalak). Bertan, bileren testuinguruan legea betearazteko ardura duten 

langileek indarra erabiltzea (hilgarriak ez diren armak erabiltzea barne) jorratzen 

da, eta mugetako kudeaketaren testuinguruan ere kontuan hartu behar dira. 

Mugako kontroleko instantzia batzuetan Espainiako mugako agintariek gehiegizko 

indarra erabiltzeari buruz behin eta berriz egindako txostenen harira, komisarioak 

berretsi du legea betearazteko ardura duten langileek indarra gehiegi erabiltzen 

badute, erabat eta eraginkortasunez ikertu behar dela, eta gehiegizko indarra 

erabiltzearen erantzuleak behar bezala zigortu behar direla. 

 

149. 2022ko ekainaren 24an Melilla eta Nadorren mugan gertatutakoaren 

larritasuna ikusita, eta aurreko tragediak ere kontuan hartuta, komisarioak 

agintaritzei eskatu die Espainiak Marokorekin dituen migrazio kooperazioko 

inguruabarrak eta politikak aztertzeko, mugak gainditzeko saiakeretan, Marokoko 

agintaritzekin aktibatutako protokoloak barne. Azterketa hori egin ondoren, eten 



 
egin beharko lirateke, zuzenean edo zeharka, giza eskubideak urratzen laguntzen 

duten lankidetza jarduera espezifikoak. Horrek balio beharko luke etorkizunean 

tragediak saihesteko eta aplikatutako politikek giza eskubideen arauak urratzen ez 

dituztela bermatzeko ere. 

 

150. 2022an Espainiako barne ministroari bidali zion gutunean azpimarratu zuenez, 

Estatu guztiek mugak kontrolatzeko eta horretarako beste estatu batzuekin 

lankidetzan aritzeko eskubidea izan arren, aplika daitezkeen nazioarteko giza 

eskubideen arau guztiak errespetatu behar dituzte beti. Bereziki, azpimarratu du 

oso garrantzitsua dela mugako kontrol praktikak gardenak izatea eta horiei buruzko 

kontuak ematea. Horrek barne hartzen du jarduera horiei ekin baino lehen giza 

eskubideentzako arriskuak ebaluatzea. Besteak beste, aztertu behar dira lankidetza 

jarduerek etorkinen eta asilo eskatzaileen eskubideetan duten eragina, hala nola 

bizitzeko eskubidean, torturarik edo tratu anker edo apalesgarririk ez jasateko 

eskubidean, askatasunerako eta bizitza pribatu eta familiarrerako eskubideen 

aurrean babesa izateko eskubidean. Gainera, arriskuak murrizteko estrategiak 

ezarri behar dira, eta horietan ezarriko dira giza eskubideak benetan urratzen ez 

direla bermatzeko neurriak. Neurri horiek gainbegiratze mekanismoekin osatu 

beharko dira, langile independente eta inpartzialekin, ukitutako pertsonen giza 

eskubideen gainean ezarritako edozein jardueraren eragina etengabe ebaluatuko 

dutenak. Horretaz gain, konpontzeko sistema eraginkor bat ezarri beharko da 

lankidetza jarduera horiek beren eskubideak baliatzeko eragozpen bat izan direla 

uzte dutenentzako. Aurreikusitako jardueren xehetasunak, arriskuen ebaluazioak, 

arriskuak murrizteko estrategiak eta gainbegiratzeen emaitzak jendaurrean jarri 

beharko dira, azter daitezen. Horri dagokionez, komisarioak agintaritzei eskatu die 

kontuan har ditzaten bere gomendioak, hauetan jasota: 2019ko gomendioa, 

itsasoan biziak salbatzeari buruzkoa, 2021eko jarraipen txostena eta 2022ko 

gomendioa, nahitaezko aberriratzeak prebenitu eta bertan behera uzteari buruzkoa. 

 

151. Komisarioak aztertu du, Espainiara heldu ondoren, asilo eskatzaileek hainbat 

arazori aurre egin behar dietela. Horrek pertsona zaurgarrientzako babes eta asilo 

prozedurarako sarbidea arina eta eraginkorra eragozten du. Agintaritzei eskatu di 

asilo sistema indar dezaten, behar duten pertsona guztiek babesa arin eskuratu 

ahal izateko, bermatu ahal izateko baliabide materialak eta giza baliabideak 

eskuragarri egingo direla, polizia agente, abokatuen laguntza eta prestatutako 

interprete nahikoak barne. 

 

152. Komisarioak Espainiako agintaritzei gomendatu die gaur egun babes berezia 

behar duten pertsona zaurgarrientzako dauden identifikazio eta laguntza prozesuak 

hobe ditzaten. Agintaritzei eskatu die arreta berezia eskain diezaieten indarkeriaren 

eta pertsonen salerosketaren biktimen premia zehatzei, zehazki, emakumeen eta 

haurren kasuan (lagundu gabeko adingabeak barne), eta berma dezaten emandako 

babesa guztiz egokitzen dela bai Giza Eskubideen Europako Hitzarmenera eta 

Gizakien salerosketaren aurkako borrokari buruzko Europako Kontseiluaren 

Hitzarmenera (2005, Espainiak berretsia), baita GRETA gomendioetara 

(aurrekoarekin lotura dutenak). Horri dagokionez, pozik hartu du lege proiektu 

proposamena, pertsonen salerosketaren biktimen babesa hobetzearen harira.  

 

153. Komisarioak pozik hartu ditu Espainiako agintaritzek azken urteetan egin 

dituzten ahaleginak haur errefuxiatuak, asilo eskatzaileak eta etorkinak babestea 

eta hartzea hobetzeko, eta eskatu die haurren premia zehatzak bermatzeko 

(bereziki, bakarrik daudenean) eta fase guztietan haien interes gorena kontuan har 

dadin. Adina ebaluatzeko prozedurak hauen arabera egin behar dira: Europako 

Kontseiluko Ministroen Batzordearen CM/Rec (2022) 22 Gomendioa, migrazioaren 

testuinguruan adinaren ebaluazioari buruzko giza eskubideen printzipio eta 

jarraibideei buruzkoa, Europako Kontseiluaren Parlamentu Batzarraren 2195 (2017) 

Ebazpena, haurtzarora egokitutako inoren kargura ez dauden adingabe 

migratzaileen adina ebaluatzeari buruzkoa eta Europako Kontseiluaren gida, 

migrazioan dauden haurren adina ebaluatzeari buruzkoa. 

 

154. Komisarioak ikusi du zaila dela etxebizitza bat eskuratzea, eta etorkin talde 

jakin batzuentzako, osasun zerbitzuak eskuratzea ere zaila da. Agintaritzei eskatu 

die ahaleginak egiten jarrai dezaten lurralde osoan harrera egoera hobetzeko, 

Kanariar uharteetan eta Ceuta eta Melilla hiri autonomoetan barne. Agintaritzei 

eskatu die modu eraginkorrean babes ditzatela etxebizitza egokia izateko 

eskubidea eta jada harrera zentroetan ostatu hartu ez duten migratzaileen, asilo 

eskatzaileen eta errefuxiatuen osasunerako eskubidea, eta bereziki autonomia 

erkidegoekin lankidetzan jarraitzea dauden gabeziak konpontzeko tresnak 

aplikatzeko, eta etxegabetasuna eta gizarte bazterketa saihesteko. 

